
Indradyumnakritam Vishnu Stotram

இந்த்³ரத்³யும்நக்ரு’தம் விஷ்ணுஸ்தோத்ரம்

இந்த்³ரத்³யும்ந உவாச ।
யஜ்ஞேஶாச்யுத கோ³விந்த³ மாத⁴வாநந்த கேஶவ ।
க்ரு’ஷ்ண விஷ்ணோ ஹ்ரு’ஷீகேஶ துப்⁴யம் விஶ்வாத்மநே நம:॥ 1॥
நமோऽஸ்து தே புராணாய ஹரயே விஶ்வமூர்தயே ।
ஸர்க³ஸ்தி²திவிநாஶாநாம் ஹேதவேऽநந்தஶக்தயே ॥ 2॥
நிர்கு³ணாய நமஸ்துப்⁴யம் நிஷ்கலாயாமலாத்மநே ।
புருஷாய நமஸ்தேஸ்து விஶ்வரூபாய தே நம:॥ 3॥
நமஸ்தே வாஸுதே³வாய விஷ்ணவே விஶ்வயோநயே ।
ஆதி³மத்⁴யாந்தஹீநாய ஜ்ஞாநக³ம்யாய தே நம:॥ 4॥
நமஸ்தே நிர்விகாராய நிஷ்ப்ரபஞ்சாய தே நம: ।
பே⁴தா³பே⁴த³விஹீநாய நமோऽஸ்த்வாநந்த³ரூபிணே ॥ 5॥
நமஸ்தாராய ஶாந்தாய நமோऽப்ரதிஹதாத்மநே ।
அநந்தமூர்தயே துப்⁴யமமூர்தாய நமோ நம:॥ 6॥
நமஸ்தே பரமார்தா²ய மாயாதீதாய தே நம: ।
நமஸ்தே பரமேஶாய ப்³ரஹ்மணே பரமாத்மநே ॥ 7॥
நமோऽஸ்து தே ஸுஸூக்ஷ்மாய மஹாதே³வாய தே நம: ।
நம: ஶிவாய ஶுத்³தா⁴ய நமஸ்தே பரமேஷ்டி²நே ॥ 8॥
த்வயைவ ஸ்ரு’ஷ்டமகி²லம் த்வமேவ பரமா க³தி: ।
த்வம் பிதா ஸர்வபூ⁴தாநாம் த்வம் மாதா புருஷோத்தம ॥ 9॥
த்வமக்ஷரம் பரம் தா⁴ம சிந்மாத்ரம் வ்யோம நிஷ்கலம் ।
ஸர்வஸ்யாதா⁴ரமவ்யக்தமநந்தம் தமஸ: பரம் ॥ 10॥
ப்ரபஶ்யந்தி பராத்மாநம் ஜ்ஞாநதீ³பேந கேவலம் ।
ப்ரபத்³யே ப⁴வதோ ரூபம் தத்³விஷ்ணோ: பரமம் பத³ம் ॥ 11॥

ஏவம் ஸ்துவந்தம் ப⁴க³வாந் பூ⁴தாத்மா பூ⁴தபா⁴வந: ।
உபா⁴ப்⁴யாமத²ஹஸ்தாப்⁴யாம் பஸ்பர்ஶ ப்ரஹஸந்நிவ ॥ 12॥
ஸ்ப்ரு’ஷ்டமாத்ரோ ப⁴க³வதா விஷ்ணுநா முநிபுங்க³வ: ।
யதா²வத்பரமம் தத்த்வம் ஜ்ஞாதவாம்ஸ்தத்ப்ரஸாத³த:॥ 13॥
இதி கூர்மபுராணே பூர்வபா⁴கே³ ப்ரத²மாத்⁴யாயாந்தர்க³தம்
இந்த்³ரத்³யும்நக்ரு’தம் விஷணுஸ்தோத்ரம் ஸமாப்தம் ।
கூர்மபுராணே பூர்வபா⁴கே³ 1/69-81

